
Miguel Sanz presidenteak Parisen adierazi duenez, energia berriztagarriak Nafarroako motor sozioekonomikoa dira

Presidenteak Nafarroaren laguntza eskaini du Frantziako Senatuan, beste eskualde batzuetan petrolioarekiko mendekotasuna txikitzeko 

Astelehena, 2008ko irailaren 29a. Miguel Sanz Sesma Nafarroako Gobernuko presidenteak gaur Parisen adierazi duenez, energia berriztagarriak Nafarroako motor sozioekonomikoa dira. Izan ere, jarduera iturri garbia izateaz gain, ekonomia, berrikuntza, trebakuntza eta enplegu alderdiak hartzen dituzte barnean.

Frantziako Senatuan, “balio berdeei” buruzko zikloaren baitan, jardunaldi bat egin dute energia berriztagarriek lurraldearen garapen iraunkorrean duten lekua aztertzeko, eta hizlarietako bat, hain zuzen, Miguel Sanz izan da. 

Jardunaldia Jean Marc Juilhard Auverniako (Puy-de-Dome) senatariak, Claude Turmes Europako legebiltzarkide eta Energia Berriztagarrien Zuzentarauaren txostengileak, eta Corinne Lepage Frantziako Ingurumeneko ministro ohiak inauguratu dute, eta erakunde, enpresa eta elkarteetako dozenaka ordezkari bildu dira bertara. Corinne Lepagek, hain zuzen, Frantzian “haize energiaren aurkako gerra” dagoela salatu du. 

Claude Turmesek adierazi duenez, berriz, Europako Parlamentua ia aho batez energia berriztagarrien aprobetxamenduari sostengua ematen ari omen da. Izan ere, kontinente zaharrean dagoeneko ekoizten dira energia berriztagarriak, eta hala, energiaren prezioa egonkortu eta petrolio, gas eta uranioarekiko mendekotasuna txikitu ahal izanen dira. Gainera, energia berriztagarriak funtsezkoak dira klima aldaketaren aurka borrokatzeko. 

“Nafarroako adibidea” 

Topaketan aztertu duten gaietako bat “Nafarroako adibidea” izan da, eta horrez gain, sare elektrikoak deszentralizatzearen abantailak edo haize energiak lurralde politikoen dinamizatzaile gisa izan dezakeen egitekoa ere aztertu dituzte. 

Nafarroan 2006an Frantzia, Australia, Grezia, Suedia, Irlanda edo Norvegian (besteak beste) baino haize energia gehiago sortu zutela jakin ahal izan dute, gaur, Parisko Luxenburgoko Jauregian bildu diren nazioarteko ordezkariek, eta berri horrek harritu ere egin ditu. 

Miguel Sanzek Nafarroako Energia Planeko zenbateko nagusiak eman ditu ezagutzera. Hain zuzen ere, 2010ean Foru Komunitatean kontsumituko den elektrizitatearen %75ek jatorri berriztagarria izatea aurreikusten dutela jakinarazi du presidenteak, eta ehuneko hori izugarria da Europar Batasuneko (%29, 2010ean) eta Estatu Batuetako (%20, 2030ean) helburuekin alderatuz gero.

Nafarroako Gobernuko presidenteak esan du Nafarroan 2006an 1.164 megawatt elektrizitate sortu zirela iturri berriztagarrietatik, eta sektoreko 88 enpresetan 8.000 langile daudela. Bi urteren buruan, berriz, beste 5.000 lanpostu sortzea eta iturri berriztagarrietatik (haize energia) 1.400 megawatt elektrizitate sortzea aurreikusten omen dituzte.

Miguel Sanzek gogorarazi duenez, bestalde, Nafarroako Gobernuak EHN enpresa sortu zuen duela ia hogei urte, eta ondorioz, Foru Gobernua energia berriztagarrien bultzatzaile izan zen. Gaur egun, berriz, Nafarroa buru da energia berriztagarrien arloan, eta horretarako presidenteak funtsezkotzat jo ditu honako hauek: batetik, herritarrek parke eolikoak besoak zabalik hartu izana (lehenengoa 1994an egin zuten); eta bestetik, kapital pribatuko konpainien konpromisoa (sektorean inbertsio handiak egin dituztelako). Zentzu horretan, 2005–2010 aldian 900 milioi eurotik gora inbertituko dituzte, aurreikuspenen arabera, proiektu berrietarako. 

Gainera, Sanz presidenteak gogora ekarri du Nafarroa laurogeiko hamarkadaren amaieran hasi zela energia berriztagarrien arloan arrakasta izaten. Orduan, Nafarroa industrializatu eta autogobernudunak “argi eta garbi gehiegizkoa zen mendekotasun energetikoa” murriztea erabaki zuen. Energia Berriztagarrien Zentro Nazionalaren (CENER) eta Energia Berriztagarrien arloko Prestakuntzarako Zentro Nazionalaren (CENIFER) egitekoak azaldu ondoren, Miguel Sanzek Foru Komunitatearen laguntza eskaini du, beste eskualde eta herrialde batzuek aurrera egin ahal izateko energia berriztagarrien aprobetxamenduan. 

Laguntza eskaintza Frantziako eskualdeei

“Nafarroak eskarmentu handia du energia berriztagarrien arloan, eta eskarmentu hori eredu gisa erabil daiteke; horregatik, energia berriztagarrien gaineko zerbitzuen iturri bilakatu da Foru Komunitatea” -esan du Sanzek. Zehazki, baliteke Nafarroak eta Champagne-Ardennes eskualdeak lankidetza hitzarmena izenpetzea, eta Sanz presidenteak eta haren homologoa den Jean Paul Bachyk bilera egin dute, Frantziako Senatuan, aukera hori aztertzeko. 

Frantziako Senatuan mintzatu ondoren, Nafarroako Gobernuko presidentea lan bazkari batera bildu da, Espainiako enbaxadara. Bertan, Francisco Villar Ortiz de Urbina enbaxadorearekin egon da.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago (15:00etatik aurrera).

